

2


ԱՄՓՈՓԱԹԵՐԹ

ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2023 ԹՎԱԿԱՆԻ ՀՈՒԼԻՍԻ 6-Ի «ԹՈՂԱՐԿՄԱՆ ԵՎ ՎԱՐԿԱՆԻՇԱՎՈՐՄԱՆ ՊԵՏԱԿԱՆ ԱՋԱԿՑՈՒԹՅԱՆ ԾՐԱԳԻՐԸ ՀԱՍՏԱՏԵԼՈՒ ՄԱՍԻՆ» N 1125-Լ ՈՐՈՇՄԱՆ ՄԵՋ ՓՈՓՈԽՈՒԹՅՈՒՆ ԿԱՏԱՐԵԼՈՒ ՄԱՍԻՆ ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ ՈՐՈՇՄԱՆ ՆԱԽԱԳԾԻ ՎԵՐԱԲԵՐՅԱԼ



	1. ՀՀ կենտրոնական բանկ 
	27 օգոստոս 2025թ․

	
	15.4-07/741-25

	Նախագծի հավելվածի 8-րդ կետի առաջին ենթակետում «տեղաբաշխման անվանական ծավալի» բառերը փոխարինել «տեղաբաշխված պարտատոմսերի ծավալի (անվանական արժեքով հաշվարկված)» բառերով, իսկ երկրորդ ենթակետի «տեղաբաշխման անվանական ծավալի» բառերը փոխարինել «տեղաբաշխված և փաստացի շրջանառության մեջ գտնվող պարտատոմսերի ծավալի (անվանական արժեքով հաշվարկված)» բառերով:
	Ընդունվել է։


	Բացի այդ՝ Նախագծի հավելվածի 9-րդ կետում՝  «Հավելվածի 7-րդ կետի 2-րդ ենթակետով սահմանված օժանդակությունը ստանալու համար հայտերը ներկայացվում են պարտատոմսի տեղաբաշխման յուրաքանչյուր 12 ամսվա ավարտից հետո եռամսյա ժամկետում» նախադասության մեջ «տեղաբաշխման» բառը փոխարինել «թողարկման օրվան հաջորդող» բառերով:
	Ընդունվել է։


	2. ՀՀ արդարադատության նախարարություն
	1 սեպտեմբեր 2025թ․

	
	/27.3/38465-2025

	1. «Հայաստանի Հանրապետության կառավարության 2023 թվականի հուլիսի 6-ի N 1125-Լ որոշման մեջ փոփոխություններ կատարելու մասին» Հայաստանի Հանրապետության կառավարության որոշման նախագծի (այսուհետ՝ Նախագիծ) 2-րդ կետի համաձայն՝ սույն որոշումն ուժի մեջ է մտնում հրապարակմանը հաջորդող օրվանից։
Այս կապակցությամբ հարկ է անդրադառնալ Նախագծով նոր խմբագրությամբ շարադրվող հավելվածի (այսուհետ՝ Հավելված) 5-րդ կետի 1-ին նախադասությանը, համաձայն որի՝ սույն հավելվածի 2-4 կետերով նախատեսված օժանդակության գործիքներով օժանդակություն ստացող շահառուները պետք է միացած լինեն Հայաստանի Հանրապետության Էկոնոմիկայի նախարարի հրամանով հաստատված կորպորատիվ կառավարման կանոնագրքին։
Նշված կարգավորմամբ, ըստ էության, սահմանվում է նոր պահանջ, որի պահպանման դեպքում շահառուները նոր կկարողանան դիմել օժանդակություն ստանալու համար։
 Բացի այդ,  Հավելվածի 9-րդ կետի 3-րդ նախադասության համաձայն՝ Հավելվածի 8-րդ կետի 2-րդ ենթակետով սահմանված օժանդակությունը ստանալու համար հայտերը ներկայացվում են պարտատոմսի տեղաբաշխման յուրաքանչյուր 12 ամսվա ավարտից հետո եռամսյա ժամկետում
 Նշված կարգավորմամբ հստակեցվում է պարտատոմսերի շրջանառության համար հայտեր ներկայացնելու ժամկետը, որը նախկինում նախատեսված չի եղել։
Վերոգրյալից ելնելով և հաշվի առնելով «Նորմատիվ իրավական ակտերի մասին» օրենքի 23-րդ հոդվածի 2-րդ մասը, համաձայն որի՝ նորմատիվ իրավական ակտն ընդունելու իրավասություն ունեցող մարմինը պարտավոր է նախատեսել նորմատիվ իրավական ակտի ուժի մեջ մտնելու ավելի ուշ ողջամիտ ժամկետ, բացառությամբ սույն հոդվածի 4-րդ մասով սահմանված նորմատիվ իրավական ակտերի, եթե ակտով սահմանվում են այնպիսի իրավակարգավորումներ, որոնց համար անհրաժեշտ է հիմնավոր ժամանակահատված, որը հնարավորություն կտա հասցեատիրոջը իր վարքագիծը համապատասխանեցնելու սահմանված պահանջներին, կամ սահմանված իրավակարգավորումները վատթարացնում են անձի իրավական վիճակը՝ առաջարկում ենք Նախագծի ուժի մեջ մտնելու ժամկետը վերանայել։
	Չի ընդունվել։
Կորպորատիվ կառավարման կանոնագրքին հետևելու պահանջը սահմանված է նաև Հայաստանի ֆոնդային բորսայի «Արժեթղթերի ցուցակման և առեվտրին թույլատրման կանոններ»-ով, հետևաբար ընկերությունները ցուցակումից հետո բոլոր դեպքերում պարտավոր էին հետևել կանոնագրքի պահանջներին։ Հետևաբար վարքագիծը համապատասխանեցնելու համար լրացուցիչ ժամանակահատվածի սահմանման անհրաժեշտությունը բացակայում է։
Ինչ վերաբերում է պարտատոմսի շրջանառությանը, ապա այդ մասով օժանդակության հայտի ներկայացման համար անհրաժեշտ է ընդամենը լրացնել հայտը և կցել պահանջվող փաստաթղթերը։ Ոլորտի ներկայացուցիչների հետ քննարկումները և արդեն առկա շահառուների փորձը ցույց է տվել, որ հայտի պատրաստման և ներկայացման գործընթացն այս փուլում տևում է առավելագույնը 10 օր։ Մինչդեռ նախագծով եռամյսա ժամկետ է սահմանվել հայտի ներկայացման համար, հետևաբար ընկերություններն առավել քան բավարար ժամանակ ունեն վարքագիծը իրավական ակտի պահանջներին համապատասխանեցնելու համար։ Բացի այդ, կարևոր է ընդգծել, որ թեպետ Կառավարության որոշմամբ տեղաբաշխման օժանդակության հայտի ներկայացման ժամկետ սահմանված չի եղել, այնուամենայնիվ այն սահմանվել է Էկոնոմիկայի նախարարի հրամանով հաստատված օժանդակության պայմանագրի օրինակելի ձևում, հետևաբար ընկերություններն արդեն իսկ ստանձնել են պայմանագրային պարտավորություն հայտը ներկայացնել եռամյսա ժամկետում։

	2․ Հավելվածի 7-րդ կետի համաձայն՝ միևնույն շահառուն և իր հետ փոխկապակցված կազմակերպությունները սույն հավելվածի 6-րդ կետով նախատեսված օժանդակության յուրաքանչյուր գործիքով կարող են  ներկայացնել հայտ և օժանդակություն ստանալ միայն մեկ անգամ: Սույն հավելվածի 6-րդ կետով սահմանված օժանդակության հայտերը կարող են ներկայացվել մինչև 2027  թվականի մարտի 1-ը ներառյալ։ Սույն հավելվածի 8-րդ կետի 2-րդ ենթակետով սահմանված օժանդակության ստացման հայտերը կարող են ներկայացվել 2027 թվականի մարտի 1-ից հետո, եթե մինչև այդ ժամանակահատվածը ներկայացված է եղել նույն կետի 1-ին ենթակետով սահմանված հայտը։ Կազմակերպությունների փոխկապակցվածությունը որոշվում է «Արժեթղթերի շուկայի մասին» օրենքով նախատեսված կարգով։
Սույն դեպքում առաջարկում ենք հստակեցնել հավելվածի 8-րդ կետի 2-րդ ենթակետով սահմանված օժանդակության ստացման հայտերի ներկայացման վերջնաժամկետը։
	Չի ընդունվել։
Հավելվածի 9-րդ կետով արդեն իսկ սահանված է, որ Հավելվածի 8-րդ կետի 2-րդ ենթակետով սահմանված օժանդակությունը ստանալու համար հայտերը ներկայացվում են պարտատոմսի թողարկման օրվան հաջորդող յուրաքանչյուր 12 ամսվա ավարտից հետո եռամսյա ժամկետում։

	3․ Հավելվածի 10-րդ կետի համաձայն՝ լիազոր մարմինը սույն հավելվածի 9-րդ կետով նախատեսված հայտը դիտարկում է 10 (տասը) աշխատանքային օրվա ընթացքում։ Սույն հավելվածի 9-րդ կետով նախատեսված հայտը կամ հայտին կցվող փաստաթղթերը թերի կամ ոչ ամբողջական լինելու դեպքում հայտը ներկայացնելու օրվանից հաշված տասը աշխատանքային օրվա ընթացքում էլեկտրոնային եղանակով վերադարձվում է հայտատուին՝ նշելով առկա թերությունները և սահմանելով թերությունների վերացման ժամկետ՝ հայտը էլեկտրոնային եղանակով վերադարձնելու օրվանից հաշվարկված առնվազն տասը աշխատանքային օր։ Սույն կետով նախատեսված կարգով վերադարձված հայտը սահմանված ժամկետում շահառուի կողմից կրկին ներկայացվելու դեպքում լիազոր մարմնի կողմից դիտարկվում է հայտը ստանալու օրվան հաջորդող 10 (տասը) աշխատանքային օրվա ընթացքում։
Սույն դեպքում, նկատի ունենալով, որ Հավելվածի 12-րդ կետի 1-ին ենթակետի համաձայն հավելվածով նախատեսված կարգով վերադարձված հայտի կամ կից ներկայացված փաստաթղթերի թերությունները սահմանված ժամկետում չշտկելը հայտի մերժման հիմք է՝ անհրաժեշտ է սահմանել թերությունների վերացման հստակ ժամկետ, քանի որ «առնվազն տասը աշխատանքային օր» հասկացությունը ենթադրում է, որ այդ թերությունները կարող են վերացվել նաև այդ 10-օրյա ժամկետից հետո։ 
Նույն դիտարկումը վերաբերում է Հավելվածի 17-րդ և 24-րդ կետերին։
	Չի ընդունվել։
Հավելվածի 10-րդ կետով սահմանված «առնվազն» 10 աշխատանքային օրվա ժամկետը վերաբերում է ոչ թե հայտատուի կողմից հայտը լրամշակելուն, այլ լիազոր մարմնի կողմից հայտը լրամշակելու համար սահմանված ժամկետին։ Այսինքն հայտատուն հայտը պետք է լրամշակի լիազոր մարմնի կողմից սահմանված ժամկետում, որը չի կարող պակաս լինել 10 աշխատանքային օրից։ 
Բացի այդ թերությունների վերացման հստակ ժամկետ Ծրագրով չի կարող սահմանվել, քանի որ ժամկետի սահմանումը պետք է պայմանավորված լինի թերության բնույթով և այն ուղղելու համար պահանջվող ողջամիտ ժամկետով։ Նման գնահատականը պետք է տրվի յուրաքանչյուր հայտով առանձին՝ լիազոր մարմնի կողմից, որն էլ իր հերթին սահմանափակված է նվազագույն ժամկետով։

	4․ Հավելվածի 11-րդ կետում առաջարկում ենք հստակեցնել, թե ինչ ժամկետում է շահառուի հետ կնքվում օժանդակության գումարի հաշվարկի վերաբերյալ համաձայնություն։
	                       Ընդունվել է։

	Բացի այդ, Հավելվածի 11-րդ կետում «այմանագրին» բառն անհրաժեշտ է փոխարինել «պայմանագրին» բառով։
	Ընդունվել է։

	5․ Նախագծի վերնագրում «ՓՈՓՈԽՈՒԹՅՈՒՆՆԵՐ» բառն անհրաժեշտ է փոխարինել «ՓՈՓՈԽՈՒԹՅՈՒՆ» բառով։
	Ընդունվել է։

	[bookmark: _Hlk209775030]6․ Նոր խմբագրությամբ շարադրվող Հավելվածի վավերապայմաններից առաջ և 27-րդ կետի հիմքը։» բառից և կետադրական նշանից հետո անհրաժեշտ է նախատեսել չակերտ՝ պաշտոնական ինկորպորացման ժամանակ խնդիրներից խուսափելու նպատակով։
	Ընդունվել է։

	7․ Հավելվածի 1-ին կետում «ծրագիր» բառից առաջ նախատեսված «նաև» բառն առաջարկում ենք հանել, կամ «՝» կետադրական նշանը նախատեսել «նաև» բառից հետո։
	Ընդունվել է։


	8․ Հավելվածի ամբողջ տեքստում կիրառվում է «սույն հավելվածի» և «սույն ծրագրի» բառերը։ 
Նկատի ունենալով «Նորմատիվ իրավական ակտերի մասին» օրենքի 15-րդ հոդվածի 2-րդ մասը, համաձայն որի՝ նորմատիվ իրավական ակտում միևնույն միտքն արտահայտելիս կիրառվում են միևնույն բառերը, տերմինները կամ բառակապակցությունները` որոշակի հերթականությամբ՝ առաջարկում ենք վերոհիշյալ ձևակերպումները համապատասխանեցնել միմյանց։
	Ընդունվել է։

	3. ՀՀ ֆինանսների նախարարություն
	1 սեպտեմբեր 2025թ․

	4. 
	01/9-2/19170-2025

	1.	Նախագծի հիմնավորման համաձայն՝ Ծրագրի շրջանակներում իրականացված աջակցության շնորհիվ Հայաստանի ֆոնդային բորսայում 2024թ․ ընթացքում ցուցակվել և առևտրին են թույլատրվել 84 արժեթղթեր, որի շնորհիվ 2023թ-ի համեմատ նոր ցուցակումների ծավալը 124%-ով աճել է։ Նշվում է նաև, որ Ծրագրով օժանդակություն ստացած իրական հատվածի տարբեր ոլորտներ ներկայացնող թվով 5 ընկերությունների կողմից թողարկված պարտատոմսերի ընդհանուր ծավալը կազմել է 18.4 մլրդ ՀՀ դրամ։ Այս կապակցությամբ հայտնում ենք, որ նշված ցուցանիշները դեռևս չեն փաստարկում Ծրագրի արդյունավետությունը՝ հաշվի առնելով, որ դրանք ցույց են տալիս միայն ծավալային արդյունք: Մինչդեռ կարծում են, որ Ծրագրի արդյունավետության գնահատման համար անհրաժեշտ է ներկայացնել.
ա) Ծախս–օգուտ հարաբերակցությունը: Պետք է համեմատել՝ պետությունը որքան գումար է հատկացրել այս 5 ընկերություններին, և փոխարենը տնտեսությունը որքան օգուտներ է գեներացրել (ներգրավված ներդրումներ, հարկային մուտքեր, նոր աշխատատեղեր և այլն)։
բ) Թողարկված պարտատոմսերի շրջանառությունը և լիկվիդայնությունը: Թողարկված պարտատոմսերը ինչ չափով են գնվել և վաճառվել, ներդրողների կողմից առկա է եղել պահանջարկ, թե դրանք մնացել են սահմանափակ շրջանակում։ Եթե շուկայի խորություն չի ձևավորվել, ապա թողարկված ծավալը չի նշանակում շուկայի զարգացում։
գ) Տնտեսական ազդեցությունը: Պարտատոմսերի միջոցով ներգրավված միջոցները արդյոք ուղղվել են արտադրության, ներդրումների, նոր ծրագրերի իրականացմանը, թե  դրանք պարզապես օգտագործվել են ընկերության ընթացիկ ծախսերի համար։
դ) Վարկանիշային ու կառավարման բարելավումը: Ծրագրի նպատակներից մեկը նաև թափանցիկության և միջազգային վարկանիշ ստանալու խթանումն է։ Պետք է տեսնել՝ այդ 5 ընկերություններից քանիսն են վարկանիշ ստացել և ինչ բարելավումներ են եղել կառավարման մշակույթում։
	Չի ընդունվել։
Ծրագրի հիմնավորման համաձայն՝ ծրագրի իրականացման արդյունքում ակընկալվում է կապիտալի շուկայում իրական հատվածը ներկայացնող նոր թողարկողների ներկայացվածության մեծացում, ինչը կապիտալի շուկայի զարգացվածության ներկա փուլի համար նշանակալի առաջընթաց է։
Այնուամենայնիվ, ըստ Հայաստանի ֆոնդային բորսայի կողմից հրապարակված հաշվետվության՝ 2024 թվականի ընթացքում ցուցակվել և առևտրին են թույլատրվել 84 արժեթղթեր, որի շնորհիվ 2023 թվականի համեմատ նոր ցուցակումների ծավալը 124%-ով աճել է։ Արդյունքում՝ 2024 թվականի վերջի դրությամբ Հայաստանի ֆոնդային բորսայում շրջանառվում էին 153 կորպորատիվ պարտատոմս և 13 բաժնետոմս։ Դիտարկվող ժամանակաշրջանում մոտ 59%-ով աճել է կորպորատիվ պարտատոմսերի առևտրի ծավալը, իսկ կատարված գործարքների քանակը՝ ավելի քան 60%-ով։ Բաժնետոմսերի շուկայի կապիտալիզացիան աճել է մոտ 36%-ով։
 

	2. Նախագծի հիմնավորմամբ նշվում է, որ առաջարկվող փոփոխության արդյունքում կանխատեսվում է, որ Ծրագրի գործողության երկարաձգված ժամկետում՝ 1 տարի, աջակցություն կստանան 6 ընկերություններ՝ սահմանված առավելագույն սահմանաչափով։ Արդյունքում կպահանջվի լրացուցիչ ֆինանսական միջոցներ՝ 2026թ․ համար՝ 180.0 մլն դրամի չափով, 2027-2029թթ․ համար՝ 270-ական մլն դրամի չափով։ Այս կապակցությամբ հայտնում ենք, որ ներկայացված ֆինանսական գնահատականը հիմնավորված չէ՝ հաշվի առնելով այն հանգամանքը, որ հստակեցված չէ, թե ինչ գնահատումների կամ կանխատեսումների արդյունքում է որոշվել, որ աջակցությունից օգտվող ընկերությունների թիվը 6-ն է և ինչպես է հաշվարկվել աջակցության չափը: Բացի այդ՝ Ծրագրի փաստացի կատարողականը շատ ցածր է (2025թ. պետական բյուջեով նախատեսված 300.0 մլն դրամի նկատմամբ կազմում է 58.0 մլն դրամ):
	Չի ընդունվել։
Ընկերությունների քանակի մասով կանխատեսումները կատարվել են ներդրումային ընկերությունների հետ քննարկումների արդյունքում՝ վերջիններիս կողմից սպասարկվող թողարկումների հաշվառմամբ։ Ֆինանսական գնահատականների մյուս մանրամասները ներկայացված են ՄԺԾԾ հայտերով։ Այլ դիտարկումներ չեն ներկայացվում՝ հաշվի առնելով, որ բյուջետային գործընթացների քննարկումների արդյունքում որոշվել է Ծրագրի գործողության ժամկետը չերկարարաձգել։

	3․ Նախագծով առաջարկվում է բաժնետոմսերի օժանդակության գործիքի դեպքում՝ փոխհատուցել նաև ներդրումային ծառայությունների ծախսերը, որոնք փոխհատուցման ենթակա ծախսերի ցանկում ներառված չեն, և համաձայն հիմնավորման՝ կապիտալի շուկա դուրս գալուց հանդիսանում են ամենամեծ ծախսերը ընկերությունների համար: Մինչդեռ հիմնավորմամբ չի հստակեցվում, թե արդյոք Ծրագրի շրջանակներում արդեն իսկ աջակցություն ստացած 5 ընկերությունների կողմից իրականացված ներդրումային ծառայությունների ծախսերը ևս փոխհատուցվելու են, թե փոփոխությունը կարող է հանգեցնել դժգոհության:
	Ընդունվել է ի գիտություն։
Խոսքը տվյալ դեպքում բաժնետոմսերի թողարկման աջակցության գործիքի շրջանակներում ներդրումային ծախսերի հատուցման մասին է, մինչդեռ Ծրագրով փաստացի օժանդակություն ստացել են միայն պարտատոմսերի թողարկման աջակցության գործիքի շրջանակներում, հետևաբար փոփոխությունը չի կարող շահառու ընկերությունների շրջանակում դժգոհություն առաջացնել։ 

	4. Նախագծի հավելվածի 11-րդ կետով Ծրագրում նշվում է, որ հայտի բավարարման դեպքում պայմանագիրը պետք է կնքվի 10 աշխատանքային օրվա ընթացքում։ Եթե այդ ընթացքում շահառուն չի ստորագրում պայմանագիրը, օժանդակությունը չի տրամադրվում։ Այնուամենայնիվ չի հստակեցվում՝ հետագայում նոր դիմելու հնարավորություն կա՞, թե դա համարվում է վերջնական մերժում։
	Ընդունվել է։
Հստակեցվել է, որ շահառուն զրկվում է կրկին հայտ ներկայացնելու հնարավորությունից։

	Ելնելով վերոգրյալից և հաշի առնելով միջնաժամկետ հատվածի ֆիսկալ սահմանափակումները՝ առաջարկում ենք նշված հիմնավորումների և գնահատումների ներկայացման պարագայում Ծրագրի հետագա շարունակականության հարցը քննարկել բյուջետային գործընթացի շրջանակներում։
	Ընդունվել է։

	5. «Կոնվերս Բանկ» ՓԲԸ
	26 օգոստոս 2025թ․

	
	1․6-1164

	Սկսած 2022թ.-ից ՀՀ կապիտալի շուկայի զարգացումը. ընկերությունների կողմից ֆինանսական գործիքների թողարկման միջոցով ֆինանսավորման կազմակերպումն ու աջակցությունը Բանկի գործունեության առանցքային ուղղություններից է: Վերոնշյալի շրջանակում Բանկի աջակցությամբ կազմակերպված կորպորատիվ պարտատոմսերի թողարկողներից երկուսը արդեն կարողացել են օգտվել Թողարկման և վարկանիշավորման պետական աջակցության ծրագրից (այսուհետ՝ Ծրագիր):
[bookmark: _Hlk206502992]       Հաշվի առնելով «Հայաստանի Հանրապետության կառավարության 2023 թվականի  հուլիսի 6-ի N1125-լ որոշման մեջ փոփոխություններ կատարելու մասին» Հայաստանի հանրապետության կառավարության որոշման նախագծի (այսուհետ՝ Նախագիծ) հիմնավորումը՝ տեղեկացնում ենք, որ Բանկը Նախագծի բովանդակության հետ կապված դիտարկումներ չունի: Այնուամենայնիվ, կարծում ենք, որ Նախագծով առաջարկվող փոփոխությունների կիրառման շրջանակի մասով որոշակի հստակեցման կարիք կա՝ հատկապես այն ընկերությունների համար, որոնք արդեն պարտատոմսեր են թողարկել ու օգտվել են գործող Ծրագրից:
       Հիմնվելով ընկերությունների հետ երկարաժամկետ համագործակցության փորձի վրա՝ կարող ենք փաստել, որ ընկերությունների կողմից բավականին բարդ է կայացվում ֆինանսավորման ավանդական՝ վարկավորման եղանակից պարտատոմսերի թողարկման որոշման կայացումը, քանի որ այն կապված է նաև հետագա հաշվետվողականության, թափանցիկության ու կարգավորող մարմինների սահմանած իրավական պահանջների պահպանման ու կատարման հետ: Այս համատեքստում, Ծրագիրը ևս խթանել է ընկերությունների կողմից պարտատոմսերի թողարկման որոշմանը, և, ի թիվս այլ գործոնների, ընկերությունները պարտատոմսերի թողարկման որոշումը կայացրել են՝ հիմնվելով գործող Ծրագրի դրույթների վրա, որով չի պահանջվում Կորպորատիվ կառավարման կանոնագրքին միացված լինելու պահանջ: Արդյո՞ք 
Նախագծով առաջարկվող փոփոխությունները տարածվելու են Ծրագրից արդեն օգտվող ընկերությունների վրա: Եթե այո, ապա կարծում ենք, որ սա կարող է նոր ֆինանսական ու իրավական ծանրաբեռնվածություն ավելացնել Ծրագրից օգտվող, և իրենց ֆինանսական պլանավորումն ըստ այդմ իրականացրած ընկերությունների վրա։
	Չի ընդունվել։
Կառավարությունը ընկերություններում արդիական կորպորատիվ կառավարման համակարգերի ներդրման խթանումը դիտարկում է որպես մասնավոր հատվածի կայուն զարգացման, ներդրումային վստահության բարձրացման հետևաբար նաև կապիտալի շուկայի զարգացման և երկարաժամկետ տնտեսական աճի խթանման առանցքային նախապայման։ Նշվածի համատեքստում գիտակցելով կապիտալի շուկա դուրս գալու համար ընկերությունների խնդիրներն, այդ թվում նաև կորպորատիվ կառավարման համակարգերի բարելավման գործընթացի ծախսատարությունը՝ որպես օժանդակության գործիք մշակվել և իրականացվում է Ծրագիրը։
Ընդ որում՝ Կորպորատիվ կառավարման կանոնագրքին հետևելու պահանջը կապիտալի շուկա դուրս եկած ընկերությունների համար նոր չի լինելու և  ֆինանսական և իրավական լրացուցիչ բեռ չի առաջացնելու, քանի որ կանոնագրքին հետևելու պահանջն ի սկզբանե սահմանված է Հայաստանի ֆոնդային բորսայի «Արժեթղթերի ցուցակման և առեվտրին թույլատրման կանոններ»-ի պայմաններով։ Իսկ Ծրագրում այդ պահանջի սահմանման նպատակն է լրացուցիչ վերահսկողական մեխանիզմ սահմանել Կանոնագրքին հետևելու պահանջի մասով։






	       Հաշվի առնելով, որ ՀՀ կապիտալի շուկան գտնվում է զարգացման վաղ փուլում և սուբյեկտները շատ զգայուն են ցանկացած փոփոխության նկատմամբ, առաջարկում ենք Նախագիծը քննարկել նաև իրական շահառու կողմերի հետ:
	Ընդունվել է ի գիտություն։
Նախագիծը դրված է եղել հանրային քննարկման։



